
Kalaallit Nunaata siunissami pisortatigoortumik inuiattut erinarsuutissaa pillugu qanoq 
aalajangiisoqarsinnaaneranut periaatsinik assigiinngitsunik imalimmik aalajangiinissamut 
tunngavissiamik Naalakkersuisut suliaqarnissaat, kingusinnerpaamillu UKA 2027-mi Inatsisartunut 
saqqummiussinissaat pillugu Inatsisartut aalajangiiffigisassaattut siunnersuut. Aalajangiinissamut 
tunngavissiami maanna aaqqissuussinerup ingerlatiinnarneqarsinnaanera, inuiattut erinarsuutit 
maanna atorneqartut arlaata pisortatigoortumik toqqarneqarsinnaanera imaluunniit inuiattut 
erinarsuummik nutaamik pilersitsinissaq siunertaralugu suliassap aallartinneqarsinnaanera 
qulaajarneqassapput. Aamma politikkikkut, eqqumiitsuliornikkut innuttaasullu 
peqataatinneqarnissaannut periarfissat nassuiarneqassapput. 

(Inatsisartunut ilaasortaq Aqqalu C. Jerimiassen, Atassut)  

Siumut sinnerlugu siunnersuuteqartoq Inatsisartuni ilaasortaq Aqqalu C Jerimiassen qutsavigaarput. 

Siumumiit siunnersuut taperserparput, Kalaallit Nunaata pisortatigoortumik inuiattut erinarsuutissaa 
pillugu innuttaasut peqataatinneqarnissaat pingaaruteqarmat. 

Siumup pingaartippaa aalajangiineq kalaallinut inuiaqatigiinnut tunngassuteqartoq innuttaasut 
peqataatillugit, kalaallillu kinaassusiat kulturiallu ataqqillugit ingerlanneqassasoq. Taamaattumik 
Naalakkersuisut allannguutissatut siunnersuuteqarneratigut  siunnersuut 
tigussaasunngortinneqassalluni. 

Siumup Atassutip siunnersuutaa pingaaruteqartuusoraa, isumaqaratta Kalaallit Nunaata inuiattut 
erinarsuutaa pillugu apeqqut kulturitsinnut, oqaluttuarisaanitsinnut aamma nunatut 
ataatsimoornitsinnut attuumassuteqartoq. 

“Nunarput utoqqarsuanngoravit” aamma “Nuna asiilasooq” tamarmik kalaallit kulturikkut 
oqaluttuarisaanerannut pingaarutilimmik inissisimapput. Erinarsuutit taakku taalliortullu erinniortullu 
suliaat ataqqillugit eriagisariaqarpavut. Apeqqut pillugu aalajangiinissaq suliaasinnaavoq mianernartoq, 
taamaattumillu tamanna ataqqinnittumik, ammasumik aamma innuttaasut peqataatillugit 
ingerlanneqartariaqarpoq. 

Inuiattut erinarsuut inuiannut tulluusimaarutaassaaq, meeraanermiit qamuuna pigilereerneqartassaaq. 
Meeqqat atuarfiannut eqqunneqassaaq, inuiaat kinaassuserput pisuussutitut ilorlikkut pigineqassaaq, 
nunamut asannittuunitsinnut takussutissatut.  

Siumup tunngaviusumik anguniagaanut ilaavoq kalaallit kinaassusiata, oqaatsitta, kulturitta aamma 
nammineq aalajangiisinnaassuseqarnerput nukittorsarnissaat. Inuiattut erinarsuut tassaavoq 
kulturikkut ilisarnaatitsinni pingaarutilik, nunatut ataatsimoornitsinnut aamma nunanut allanut 
kinaassutsitsinnik ersersitsisartoq. Taamaattumik siunissami erinarsuutitta inissisimaffissaa pillugu 
aalajangiineq inuiaqatigiinni tapersersorneqartumik tunngaveqartariaqarpoq. 

Naalakkersuisut allannguutissatut siunnersuutaanni innuttaasunik taasititsinissaq 
siunnersuutigineqarpoq, taasititsinerlu Inatsisartunut nalinginnaasumik qinersinermut peqatigitillugu 
ingerlanneqassalluni. Siumumiit isumaqarpugut innuttaasut peqataatinneqarnissaat pingaaruteqartoq, 
taamaalilluta aalajangiineq innuttaasut nammineq isummersornerannik tunngaveqarsinnaammat. 
Peqatigisaanilli erseqqissaatigaarput inuiattut erinarsuutip inaarutaasumik aalajangersarneqarnissaa 
Inatsisartut inatsisiliornikkut aalajangiiffigisariaqaraat. 

Innuttaasut taasisinneqarnissaat Inatsisartut nalinginnaasumik qinersinerannut ilanngullugu 
ingerlanneqassappat, aningaasartuutit aamma sipaarutigineqarsinnaapput. Taasinerli 
innersuussutaannaassaaq, erinarsuutillu pisortatigoortumik inuiattut erinarsuutitut toqqarneqarnissaa 
Inatsisartut inatsisitigut aalajangissavaat. 

Taasititsinermi periarfissat assigiinngitsut saqqummiunneqarnissaat aamma pingaaruteqarpoq: 
maannakkut aaqqissuussinerup ingerlaannarnissaa, erinarsuutit pioreersut arlaata pisortatigoortumik 
toqqarneqarnissaa imaluunniit nutaamik erinarsuusiortoqarsinnaanerata misissorneqarnissaa 
soqutiginaateqarput. Periarfissat taakku tamarmik ataqqinnittumik nalilersorneqartariaqarput, 
innuttaasut ilisimasaqarluartumik isummersinnaaqqullugit. 

Siumumiit pingaartipparput aalajangiinermi kalaallit oqaasii, kulturikkut kingornussavut, 
oqaluttuarisaanerput aamma siunissamut takorluukkavut qitiutinneqarnissaat. Aamma 
eqqumiitsuliortut, kulturimik ilisimasaqartut innuttaasutullu assigiinngitsunik isummersortut 
tusarnaarneqarnissaat pingaaruteqartoq. 

Siumup anguniagaraa kalaallit ataatsimoornerata nukittuujunissaa, kulturitta eriaginerata 
ineriartortinneratalu qulakkeerneqarnissaa, kiisalu aalajangiinerit kalaallit nammineq 
peqataaffigisaannik ingerlanneqarnissaat. Taamaattumik Naalakkersuisut allannguutissatut 
siunnersuutaat tunngavigalugu innuttaasut peqataatinneqarnissaat pillugu sulineq 
tapersersinnaavarput, aalajangiinerli inaarutaasoq Inatsisartunut inatsisiliornikkut suliassatut 
erseqqissumik inissinneqassalluni. 

Taamatut oqaaseqarluta siunnersuut ilinniartitaanermut Kulturimullu ataatsimiititaliami 
suliarineqarnissaa innersuussutigaarput. 

Lars Poulsen, Siumut 


